
Recordatorio dirixido ao Concello de Pontevedra de que as administracións municipais deben 
ditar as ordes de execución reguladas no artigo 135 da Lei 2/2016, do 10 de febreiro, do solo 
de Galicia (a “LSG”) ou determinar a súa improcedencia no prazo máximo de seis meses dende 
que se lles soliciten, de conformidade co artigo 335.4 do Regulamento da LSG, aprobado polo 
Decreto 143/2016, do 22 de setembro. 

 
 

 

 
Santiago de Compostela, 26 de xuño de 2025 

Sr. alcalde: 

Nesta institución iniciouse expediente de queixa como consecuencia do escrito de D.ª XXX 
relativo á inactividade dese concello á hora de facer cumprir o deber de manter parcela XXX 
do polígono XXX, de 4721 m2, contigua á súa vivenda, nas condicións de seguridade, 
salubridade e ornato público exixibles legalmente. 

ANTECEDENTES 

A persoa que presentou a queixa leva solicitándolle ao concello que adopte medidas en 
relación con esa cuestión desde xullo de 2014 (rexistro núm. XXX). En resposta aos seus 
escritos, outorgóuselle trámite de audiencia previo á orde de execución de limpeza en xuño 
de 2017, no marco do expediente XXX; pero o procedemento nunca se resolveu. Manifesta a 
súa preocupación polos riscos que supoñen a maleza e os cascallos do predio na xeración e na 
propagación de incendios forestais e na salubridade da entorna. 

No seu informe, a administración refire o decurso dun novo expediente aberto polo mesmo 
motivo, coa referencia XXX. Nel, explica que en outubro de 2020 se lle conferiu trámite de 
audiencia ao titular do predio. En agosto de 2022, manifesta que a persoa que presentou a 
queixa reiterou as súas denuncias e que a Policía Local verificou a falta de limpeza. Segundo 
indica, este feito notificóuselle ao dono da parcela, quen só limpou as marxes que lindan coa 
vía pública, tal e como constatou o concello en outubro de 2022. 

En consecuencia, en decembro de 2022, o Servizo de Disciplina Urbanística e Medioambiental 
solicitoulle un informe á Oficina Técnica de Medio Ambiente, Infraestrutura, Enxeñaría e 
Servizos para ditar a orde de execución. Este informe emitiuse en abril de 2025. Nese mesmo 
mes, concedéuselle trámite de audiencia ao titular catastral; pero non consta que recibise a 
notificación. A administración indica que lle comunicará á interesada a resolución que adopte. 

Expediente: F.3.Q/5316/25 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da administración, é preciso 
facer as seguintes consideracións: 

1. As persoas propietarias de terreos teñen a obriga de conservalos nas condicións de 
seguridade, salubridade e ornato legalmente exixibles e, en particular, deben manter o 
solo natural e a masa vexetal nas condicións precisas que eviten a erosión, os incendios 
e a contaminación da terra, do aire e da auga. Así o prevén os artigos 135.1.c e 135.3 da 
Lei 2/2016, do 10 de febreiro, do solo de Galicia (en diante, a “LSG”). 

2. Parece que o concello se dispón a adoptar unha orde de execución polo incumprimento 
deste deber ao abeiro do artigo 136 da LSG, tal e como se desprende do oficio polo que 
se lle concede audiencia á persoa que presentou a queixa no marco do expediente XXX. 

3. Pois ben, a administración debe ditar resolución expresa e notificala no prazo máximo 
de seis meses dende que a persoa interesada lla solicita ao concello, de acordo co artigo 
335.4 do Regulamento da LSG, aprobado polo Decreto 143/2016, do 22 de setembro (en 
diante, o “RLSG”). Porén, dos antecedentes resulta que a administración ten 
transgredido esta obriga e segue a facelo na actualidade. 

4. Ademais, o informe técnico debera ditarse no prazo de 10 días, consonte o artigo 80.2 
da Lei 39/2015, do 1 de outubro, do procedemento administrativo común das 
administracións públicas (en diante, a “LPAC”). Porén, tardou 28 meses. 

5. Neste sentido, cómpre lembrar que “[o]s termos e prazos establecidos nesta ou noutras 
leis obrigan as autoridades e persoal ao servizo das administracións públicas 
competentes para a tramitación dos asuntos”, de conformidade co artigo 29 da LPAC. 

6. En efecto, as administracións deben respectar os principios de eficacia e de eficiencia 
consagrados no artigo 103.1 da Constitución. Tamén se rexen polos principios de 
racionalización e de axilidade dos procedementos administrativos e, por conseguinte, 
deben impulsalos de oficio, ao teor dos artigos 3.1.d da Lei 40/2015, do 1 de outubro, 
do réxime xurídico do sector público e 71.1 da LPAC. 

7. Así e todo, o concello non adoptou ningunha orde de execución ao longo de máis dunha 
década, mesmo despois de tramitar dous procedementos e conferir audiencia en tres 
ocasións. Deste xeito, fixo recaer sobre a interesada a carga de impulsar a súa actuación. 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facerlle chegar a ese concello o seguinte 
recordatorio de deberes legais: 

As administracións municipais deben ditar as ordes de execución reguladas no artigo 
135 da LSG ou determinar a súa improcedencia no prazo máximo de seis meses dende 
que se lles soliciten, de conformidade co artigo 335.4 do RLSG. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta incluirase na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 
causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Saúdoa atentamente. 
 
 
María Dolores Fernández Galiño 
Valedora do Pobo (en funcións) 


